
Дәрістің мақсаты: отбасы, құрдастар, бұқаралық ақпарат құралдары, дін және қоғам-
дастықтың әлеуметтенуге қосатын үлесін қарастыру.

Негізгі терминдер: әлеуметтену агенттері, қатарластар тобы, қатарлас, бұқаралық ақпарат 
құралдары, қауымдастық, алғашқы әлеуметтену, алдын ала әлеуметтену, кәсіби әлеуметтену, 
қайта әлеуметтену, арнайы мекемелер.

Әлеуметтену агенттері

Әлеуметтенудің ең маңызды екі агенті – отбасы мен құрбы-құрдастар. Әлеуметтенудің 
басқа да маңызды агенттеріне мектеп, бұқаралық ақпарат құралдары, дін және қауымдастық 
жатады.

Баланың отбасында мейірімге бөленуі мен тәрбие көруі оның когнитивті, эмоциялық және 
физикалық тұрғыдан қалыпты дамуы үшін өте маңызды. Адамның алғашқы ұстазы – отбасы 
мүшелері. Мектептер қоғамның басым топтарының немесе мәдениетінің ортақ құндылықтарын 
береді. Қатарластар тобы – жастары және әлеуметтік мәртебесі бірдей адамдар. Көптеген 
балалар осы топқа кіруге үлкен мән береді және сол топтың мәдениетін тез қабылдайды. 
Бұқаралық ақпарат құралдары – ауқымды аудиторияны қамтуға арналған қарым-қатынас 
формалары. Әрбір қоғамда дін – дербес бағыт-бағдар берудің маңызды құралы. Дінді ұстану 
адамның сенімін, өзіндік менін және әлеуметтік ұстанымдарын өзгертуі мүмкін. Қауымдастық 
отбасы мен қатарластар тобындағы, қоғамдағы байланыстарды қамтамасыз етеді.

Өмір жолындағы әлеуметтену

Әлеуметтену өмір бойы жүреді. Әлеуметтенудің маңызды төрт түрі – алғашқы әлеуметтену, 
алдын ала әлеуметтену, кәсіби әлеуметтену және қайта әлеуметтену.

Өмір бойы әлеуметтену – біртіндеп жүретін процесс. Кей жағдайларда адамдардың қо-
ғамдағы орны түбегейлі өзгереді, сөйтiп, олар басқаша өмір сүру үшін өздерін бұрынғыша 
бағалаудан, өмірлік ұстанымдарынан бас тартуға мәжбүр болады. Жаңа өмір салтына тән сенім 
мен құндылықтарды үйрену процесі қайта әлеуметтену деп аталады.

Әлеуметтену агенттері – әлеуметтік нормаларды үйрететін тұлғалар, топтар және БАҚ.
Қатарластар тобы – жасы мен әлеуметтік мәртебесі бірдей адамдар.
Қатарлас – қатарластар тобының мүшесі.
Бұқаралық ақпарат құралдары – қарым-қатынастың ауқымды аудиторияны қамтуға 

арналған барлық формасы.
Қауымдастық – ортақ кеңістік пен оған қосылған адамдарға, сондай-ақ, ортақ кеңістіктегі 

әлеуметтік мекемелерге қатысты. Сонымен қатар географиялық жағынан болсын, жалпы 
сәйкестік сезімі бар адамдарды білдіреді.

Алғашқы әлеуметтену – балалық шақта жеке тұлғаны дамыту мен оның рөлін үйрету.
Алдын ала әлеуметтену – болашақта қабылдайтын рөлдерімізге дайындайтын процесс.
Кәсіби әлеуметтену – белгілі бір кәсіпке сай білім алып, соған қажетті дағдылар мен мәдени 

құндылықтарды үйрену процесі.
Қайта әлеуметтену – өміріндегі өзгерістерге байланысты адамның өзін-өзі бағалауын 

өзгертiп, қалыптасқан өмір салтынан бас тартуы (көбінесе еріксіз).
Арнайы мекемелер – түбірімен қайта әлеуметтендіру мақсатында өмірдің барлық саласы 

қатаң бақыланатын орындар.

Дербес жұмыстарға арналған тапсырмалар

1. Әлеуметтенудің агенттеріне сипаттама беріп, олардың рөлін талдаңыз.
2. Баланың әлеуметтену барысында үйренетін нәрселеріне отбасының әлеуметтік деңгейі 

қалай әсер ететінін және әсер ету жолдарын көрсетіңіз.

3. Қалада тұру мен ауылда тұрудың әлеуметтенуге қалай әсер етуі мүмкін екенін мысал-
дармен баяндаңыз.

Бақылау және талқылау сұрақтары

1. Бала кезіңіздегі ең сүйікті екі телебағдарламаны есіңізге түсіріңіз, олар қандай құн-
дылықтарды дәріптейтін еді? Осы бағдарламалар арқылы сол құндылықтарды үйрендіңіз бе? 
Неліктен үйрендіңіз немесе олардың сізге неліктен әсер етпегенін қалай түсіндіресіз?

2. Қазіргі немесе бұрынғы жұмыс орныңызда кәсіпке бағдарлау немесе даярлау бағдар-
ламаларына қатысып көрдіңіз бе? Сол кезде қазір кәсіби әлеуметтенудің бір бөлігі деп қарауға 
болатын қандай жағдайлар орын алды? Нәтижесі қандай болды?

